
redituros, quia sperato longius tardabatis, et certitudinem de vobis 
invenire non poteram, referentibus multis, quod in curia non essetis, 
sollicitudine quidem et dubitatione non carni. Immo velud in ex­
tasi positus mea videbar intentione frustratus, donec ad dominum 
R. pagina vestre delegacionis applicuit, que vestre causam ab­
sencie et protractek dilationis materiam reseravit. Tunc etiam 
michi formidinis rubigo non defuit, cum convalescenciam post 
languorem tenor litterarum exprimeret. Ex primo tamen conceptu 
infirmitatis premisse dolor utrumque respuit, sed pectoris titillatio 
non quievit. Nec mirum, cum salus mea a salute vestra depen­
deat, et spes mea tota radicata in vobis consistat. Scitis enim, 
quia cunctis postpositis curis residuum dierum meorum serviciis 
vestris implicare disposui, sperans in mea credulitate non falli, 
quod inter adversa et prospera, inter turpia et tranquilla sub vestre 
protectionis auxilio postremum vite calculum divina opitulante cle­
mentia in gaudio terminabo. Amplius, venerande pater, cum ad 
meum desiderium exprimendum omnia ista sufficiant ad optinen­
dam certitudinem de continentia et mora vestra, ut mea sic amodo 
sollicitudo non trepidet, litterarum vestrarum munus imploro et 
me sicut possum dominationi vestre humiliter recommendo.

